
[bookmark: _GoBack]«Եվրասիական տնտեսական միության ապրանքային նշանների, սպասարկման նշանների եւ ապրանքների ծագման տեղանունների մասին» պայմանագրի վավերացման նպատակահարմարության մասին

	Պայմանագրով նախատեսվում է ստեղծել իրավական դաշտ, որը նպատակ ունի կարգավորել ԵՏՄ (այսուհետ՝ Միություն) ապրանքային նշանների (սպասարկման նշանների) եւ Միության ապրանքների ծագման տեղանունների գրանցման, իրավական պահպանության եւ օգտագործման կապակցությամբ ծագող հարաբերությունները:  Պայմանագիրը չի նախատեսում նշված օբյեկտների գրանցումների իրավասությամբ օժտված առանձին կառույցի՝ միջազգային կազմակերպության հիմնադրում: Այդ լիազորություններն ըստ էության վերապահված են ԵՏՄ անդամ պետությունների արտոնագրային գերատեսչություններին: Ընդ որում, ապրանքային նշաների հայտերը կարող են ներկայացվել ԵՏՄ ցանկացած անդամ պետության արտոնագրային գերատեսչություն (ներկայացման գերատեսչություն), որի համապատասխան ծանուցումից և հայտի հրապարակումից հետո բոլոր գերատեսչություններն անցկացնում են ապրանքային նշանի փորձաքննություն: Գերատեսչությունների համապատասխան որոշումների հիման վրա ներկայացման գերատեսչությունն ընդունում է տվյալ ապրանքային նշանի գրանցման վերաբերյալ որոշում:
	Պայմանագիրը ենթադրում է, որ ԵՏՄ ապրանքային նշանի հայտ ներկայացնելու և ԵՏՄ ապրանքային նշանի գրանցման համար սահմանված տուրքերը վճարվում են ներկայացման գերատեսչությանը, իսկ ապրանքային նշանի փորձաքննության համար տուրքերը վճարվում են յուրաքանչյուր ազգային արտոնագրային գերատեսչությանը  (տուրքերի չափերը սահմանվում են յուրաքանչյուր անդամ պետության ազգային օրենսդրությամբ): 
      Պայմանագրի գործողության մեջ մտնելու դեպքում տնտեսվարող սուբյեկտները հնարավորություն կունենան հարկ եղած դեպքերում մեկ հայտ ներկայացնելու միջոցով իրականացնել իրենց ապրանքային նշանի գրանցումը ԵՏՄ տարածքում հատկապես այն ապրանքների համար, որոնք նախատեսված են ԵՏՄ տարածքում  քաղաքացիական շրջանառության մեջ դնելու համար: Դա հնարավորություն կտա նրանց օգտվել ապրանքային նշանի նկատմամբ բացառիկ իրավունքի պաշտպանության այն մեխանիզմներից, որոնք նախատեսված են ԵՏՄ անդամ պետությունների ազգային օրենսդրությամբ, քանի որ պայմանագրով նախատեսված գրանցումներն իրավական առումով հավասարեցված են ազգային գրանցումներին:
Ելնելով վերոհիշյալից, ՀՀ էկոնոմիկայի նախարարությունը նպատակահարմար է համարում Պայմանագրի վավերացումը:

